
O‘ZBEKISTONDAGI MUQADDAS QADAMJO  VA ZIYORATGOHLAR 

 

D.Yusupov 

O‘ZMU MAGISTR 

 

O‘zbekistonda hozirgi vaqtda ko‘plab maqbaralar mavjud bo‘lib, ularning 

aksariyat qismi tadqiqot ob’ektiga aylangan [2; 6; 9; 10; 12]. Ular orasida ayniqsa XI-

XIII asrlarga oid arxitektura obidalari ko‘pchilikni tashkil qilib, bu islom dinining 

muqaddas joylari – o‘ziga xos “kichik xaj” tarzidagi “ziyoratgoh”lar (qadamjolar) 

qurilishining boshlanishi jarayoni hisoblanadi. Ko‘plab maqbaralar orasida 

qoraxoniylar davrida Qusam ibn Abbos qabri ustiga qurilgan yodgorlik majmuasini 

misol qilib keltirish mumkin [2, s. 196]. Ushbu voqea bilan hozirda mashhur bo‘lgan 

Shox-i Zinda yodgorlik majmuasining shakllanishi boshlangan. 

Bundan tashqari, o‘sha vaqtlarda Termiz sayidlarining 2 ta qabr maqbalari 

hisoblangan Sulton-Saodat, Toshkent shahrida Abu Bakr Muhammad Kaffol ash-

Shoshiy sharafiga qurilgan maqbara, XI asrga oid Buxoro viloyatidagi Shibirg‘on-ota 

maqbarasi, Qashqadaryodagi Isxaq-ota maqbarasi, shuningdek, Mir Sayid Baxrom, 

Arab-ota, Oq-Oston-bobo kabi yana boshqa maqbaralarni keng ko‘lamili tarzda 

qurilishi va shakllatirilishi aynan qoraxoniylar davri bilan bog‘liq tarzda kechib, ular 

diniy yodgorliklar majmuasi sifatida ziyoratgohlarga aylantirilgan [2, s. 197]. 

Yuqorida nomlari keltirilgan maqabaralar qatorida Farg‘ona vodiysida din 

vakillari, asosan vodiy hududiga islom dinini yoyilishiga xizmat qilgan insonlar 

sharafiga qurilgan maqbaralar ham alohida o‘rin egallaydi. Ulardan biri Qutayba ibn 

Muslim sharafiga qurilgan maqbara hisoblanadi. 

Afsuski o‘z davrida qurilgan maqbara hozirgacha saqlanib qolmagan va 

maqbarani dastlabki tadqiq etgan olimlar uning ko‘rinishi bo‘yicha aniq ma’lumotlarni 

qoldirishmagan. Lekin shunga qaramay bu maqbara to‘g‘risda turli davrlarga oid bir 

qancha ma’lumotlar bizgacha yetib kelgan. Albatta bularning birinchisi yozma 

manbalar bo‘lib, ular asosan Qutayba ibn Muslimning qabri to‘g‘risida ma’lumot 

berishsa [1; 3; 5], keyingilari asosan yozma manbalarga asoslangan holda o‘lkashunos 

olimlar tomonidan qoldirilgan esdaliklar va qaydlar hisoblanadi [4; 8; 11]. 

Ayrim mualliflar bu borada mahalliy aholi orasida keng tarqalgan rivoyatlarni 

ham qayd etishgan. Rivoyatlar asosan Qutayba ibn Muslimning sirli o‘limi va uning 

https://journalseeker.researchbib.com/view/issn/2181-4570


  

 

ISSN (E): 2181-4570 ResearchBib Impact Factor: 6,4 / 2023 SJIF 2024 = 5.073/Volume-2, Issue-5 

878 

 

qabri to‘g‘risida bo‘lib, ulardan birida Qutaybaning mozori va u bilan o‘sha vaqtda 

o‘ldirilgan yaqinlari to‘g‘risida ma’lumot beradi [12]. Adabiyotlarda “Qutayba ibn 

Muslim 715 yil qo‘zg‘alon ko‘targan arab jangchilari tomonidan Farg‘onada o‘ldiriladi. 

Qutayba bilan birga uning tug‘ishganlaridan Abdurahmon, Abdulloh al-Faqiriy, Solih, 

Ubaydulloh, Bashshar, Muhammad, Husayn, shuningdek, Qutaybaning o‘g‘li Kasir ibn 

Qutayba hamda jiyani Mug‘allis ibn Abdurahmon qatl etilgan” mazmundagi 

ma’lumotlar kelitirlgan [12, b. 165]. 

Bundan tashqari Balazuriyning “Kitob futux al-buldon” asarida keltirilgan 

ma’lumotlarga ko‘ra, o‘sha kungi yuz bergan xunrezlik chog‘ida Qutaybaning As-

Samma ismli ayoli ham o‘ldirilgan [3, s. 32] va fikrimizcha, o‘sha vaqtdagi mavjud 

mozorga Qutaba ibn Muslim atrofiga dafn qilingan. Biroq hozirgi vaqtda Qutayba ibn 

Muslim yaqinlari va uning ayoli dafn etilgan qabrlar qaysi ekanligi noma’lum. 

Arxeologik ma’lumotlar dastlabki davrda Qutayba ibn Muslim qabri ustiga 

maqbara qurilmaganligini ko‘rsatmoqda [7, b. 59]. Maqbara qurilishi asosan qurilish 

ashyosi hisoblangan pishtgan g‘ishtlar hajmiga ko‘ra Qoraxoniylar davriga oid bo‘lib, 

o‘sha davrda sag‘ana ustiga bir peshtoqli inshoot barpo etilgan [8, s. 172]. 

Adabiyotlarda Qutaybaning mozori Amir Temur farmoni bilan samarqandlik 

ustalar tomonidan tiklanganligi borasida qaydlar mavjud. Kitobda keltirilishicha, “... 

Najmiddin Ikromiyning yozishicha, Amir Temur vaqtida tiklangan mozorning 

balandligi 20 metr bo‘lib, qariyb 5 sotih (internet manbalarida 5 gektar) maydonni 

egallagan. Biroq 1935-1936 yillari maqbara buzib tashlangan” [12, b. 166]. Shu o‘rinda 

bu ma’lumotlarni tanqidiy tahlil qilish maqsadga muvofiq deb o‘ylaymiz. Chunki 

ushbu ma’lumotlarda bir oz chalkashliklar yuzaga kelgan. Birinchidan, Qutayba ibn 

Muslim maqbarasi Amir Temur davrida emas, balki Qoraxoniylar hukmronligi davrida 

tiklangan, aniqrog‘i barpo etilgan. Ikkinchidan, aynan qoraxoniylar davrida tiklangan 

maqbaraning qayta ta’mirlanishi ko‘plab maqbara va inshshotlar qatori Amir Temur 

farmoni bilan amalga oshirilgan bo‘lishi kerak. Bunga manbalar to‘g‘ridan-to‘g‘ri 

ishora qilmasada, maqbarada olib borilgan tadqiqotlarda Temuriylar davriga oid 

g‘ishtlarning aniqlanishi bundan dalolat bermoqda [7, b. 59-60]. Uchinchidan, 

adabiyotda keltirilgan maqbaraning buzib tashlanishi bilan bog‘liq sana noto‘g‘ri, deb 

o‘ylaymiz. Sababi, o‘z davrida A.Pisarchik xalq tilidagi “Imom shayx Qutayba 

mozori”ni 1946 yili ziyorat qilgan vaqtda mahalliy aholi bilan suhbati chog‘ida uncha 

katta bo‘lmagan maqbara pishiq g‘ishtdan tiklanganligi, uni Yusuf Ali Musaev bir 

necha marta, oxirgi marta esa 1938 yili ko‘rganligi bo‘yicha ma’lumot bergan. 

Shuningdek, mazkur binoning peshtoq qismi balandligi 4 metr, eni 3 metr bo‘lganligi 

qayd etilgan [8, s. 172]. Shu jihatdan aytish mumkinki, maqbara 1938 yildan keyin 

buzib yuborilgan. Chunki A.Pisarchik bu yerni ziyorat qilgan vaqtda faqatgina 

yaxshilab somon-loy bilan suvalganiga ko‘p bo‘lmagan ochiq maydonda turgan 

sag‘anani va uning ustida 2 dona odatda maqbara peshtoqlariga qo‘yiladigan bezakli 

qoplamalar (plitalar) bo‘laklarini uchratgan xolos. Demak bu yerda qoraxoniylar 

davrida barpo etilgan maqbara, mo‘g‘ullar bosqini vaqtida vayronaga kelib qolgan, 

keyinchalik Amir Temur farmoniga ko‘ra qayta ta’mirlab tiklangan va 1939-1940 yillar 

oralig‘ida yana buzib yuborilgan bo‘lishi mumkin. Keyingi maqbara tiklanishi 1975 

yillarda amalga oshirilgan bo‘lib, u ko‘proq qadimgi ko‘rinishni emas, balki o‘sha 

vaqtdagi zamonaviy ko‘rinishdagi kichik bir imorat sifatida sag‘ana ustiga barpo 

etilgan [14]. Lekin hozirda ushbu inshoot ham buzilib, o‘rnida muhtasham yangi 

maqbara qayta qurilgan. 

Vodiyning shimoliy qismida XI-XII asrga oid yana bir maqbara barpo etilgan 

bo‘lib, u ham aholi tomonidan ziyoratgoh – muqaddas joy sifatida sanaladi. Bu obidalar 

tarixiy manba va xalq og‘zaki ma’lumotlarida “Safedbulon” (safid – oq, bulon – ayol, 

boshqa manbalarda bir shoxli, elk ma’nosida ham kelgan) va “Shox Fozil” (asl ismi 

Mahmud ibn Nasr bo‘lgan Shox Jarirning o‘g‘li Shox Fozil sharafiga atalgan) 

majmuasi nomi bilan ataladi. 

Ushbu maqbaralar O‘rta Osiyoda qoraxoniylar davrida eng yuqori ijtimoiy-

iqtisodiy hayot darajasi bo‘lganligidan darak beradi. Fikrimizcha, bu davrda ko‘plab 

maqbaralar qurilgan bo‘lib, ularning aksariyat qismi yuqori darajali insonlar, diniy 

ulamolar va islom dini targ‘ibotchilari sharafiga bunyod etilib, ziyoratgohlarga 

aylantirilgan. 

Shox Fozil maqbarasiga keng to‘xtalmasakda, unda islom san’ati, arab naqshlari, 

Qur’ondan parchalar va fors tilidagi iqtiboslar mavjudligini alohida ta’kidlashimiz joiz 

[15]. 

Xulosa o‘rnida aytish joizki, nafaqat Farg‘ona vodiysi hududida, balki butun 

O‘rta Osiyoda XI-XII asrlar iqtisodiy-ijtimoiy yuksalish davri bo‘lib, aynan shu vaqtda 

Qoraxoniylar sulolasi vakillari tomonidan o‘z hukmronligi o‘ratilgan o‘lkalarda yuqori 

martabali shaxsalar, diniy ulamolar, islom dini targ‘ibotchilari va alohida xizmatlari 

uchun ba’zi shaxslarga atab maqbaralar barpo etishgan. Maqbaralar qabr va 

sag‘analarni himoya qilishi, o‘rab turishi bilan birga mahalliy va atrofdagi xalqlar 

uchun ziyoratgoh – sig‘inish, topinish joyi sifatidagi joy vazifasini ham o‘tagan. 

